
УДИРТГАЛ  
 
Улс орнууд дахь хүний эрхийн байдлын тухай илтгэл – 2004 он 
Ардчилал, хүний эрх, хөдөлмөрийн товчооноос эрхлэн гаргав. 
2005 оны 2 дугаар сарын 28 
 
2002 оны 9-р сарын 17-нд Ерөнхийлөгч Буш улс төр, эдийн засгийн эрх чөлөөг хөхүүлэн 
дэмжиж, хүний эрхийг дээдлэх нь дэлхий ертөнцийг улам аюулгүй, илүү сайн сайхан 
болгоно гэсэн зарчимд тулгуурласан АНУ-ын Үндэсний аюулгүй байдлын стратегийг 
шинээр танилцуулсан билээ. Терроризмтай хийх тэмцлээс үүдэлтэй ард түмний хүчин 
чармайлтыг удирдан чиглүүлэх зорилгоор энэхүү стратеги нь хэд хэдэн үндсэн 
зорилтуудыг тодорхойлсны нэг нь  хүний эрхийн төлөөх эрмэлзлийг манлайлж, ардчиллыг 
цогцлоох үүргийг Засгийн газартаа хүлээлгэсэн юм. 2005 оны 1-р сарын 20-ны өдөр 
хоёрдахь удаагаа Ерөнхийлөгчийн тангараг өргөх ёслол дээр хэлсэн үгэндээ Ерөнхийлөгч 
Буш дээрхи зарчмыг улам нарийвчлан: “ Манай газар нутаг дээр цаашдаа эрх чөлөө байх 
эсэх нь бусад улс орнууд дахь эрх чөлөөний амжилт ололтоос хамаарна. Бидний эх орон 
энх амгалан байна гэсэн итгэл найдвар нь бүх дэлхийд эрх чөлөөг тогтоох болно” гэж 
хэлсэн. 
 
АНУ олон улсын хамтын нийгэмлэгийн түншүүдтэйгээ хамтран 2004 оны турш олон улс 
орнуудтай иргэдийнх нь улс төрийн эрхийг хамгаалж, нийгэмд эрх зүйт засаглалыг 
нэмэгдүүлэхэд туслах замаар эрх чөлөөг өргөжүүлэхийн төлөө хамтран ажилласан. Төр 
засгаа сонгох эрхээ хэрэгжүүлэх асуудал дээр цөөн тохиолдолд дэлхий нийтийн анхаарал 
тэдгээр ард түмнүүдийн хүчин чармайлт, гайхамшигт амжилт дээр төвлөрч байлаа. 
 
Талибын дэглэмийг түлхэн унагааснаас хойш сүүлийн 3 жилд Афганистаны ард түмэн 
терроризмын аюул заналыг багасгаж, аюулгүй байдлаа сайжруулж, уламжилж ирсэн 
үндэстэн ястан, шашин, овог омгийн хуваагдлаа арилгаж, өөрсдийн үнэт зүйлс, амьдралын 
хэв маягтаа тохирсон үндсэн хуулиа боловсруулж, эмэгтэйчүүд болон үндэстний 
цөөнхийн үндсэн эрх, эрх чөлөөг нь өргөжүүлж, нийгмээ урьд өмнө нь байгаагүй улс 
төрийн өрсөлдөөн, өөрийгөө илэрхийлэх эрх чөлөөнд нээлттэй болгохын төлөө чармайж 
байна. Олон улсын хамтын нийгэмлэгийн зүгээс газар зүйн хувьд өргөн тархалттай, ихэнх 
нь бичиг үсэггүй хүн амыг сонгогчдын жагсаалтанд бүртгэх ажилд туслах, сонгууль болон 
сонгуулийн кампанит ажлыг зохион байгуулахад сонгуулийн хороодын ажилтнууд болон 
сонгуульд оролцогч нам хүчнүүд, нэр дэвшигчдийг сургах, сонгуульд бэлтгэх болон санал 
хураалт явуулах үеэр аюулгүй байдлыг хангах чиглэлээр Афганы үндэсний хүчинтэй 
хамтран ажиллах зэргээр энэхүү үйл хэргийг дэмжжээ. 10-р сарын 18-нд болсон 
ерөнхийлөгчийн сонгуульд 18 нэр дэвшигчид сонгогчдын нэрсийн жагсаалтанд 
бүртгэгдсэн 10 сая Афганчуудын саналыг авахын төлөө өрсөлдсөн бөгөөд сонгогчдын 40 
гаруй хувь нь эмэгтэйчүүд байсан байна. Санал хураалтын өмнө аюул заналхийлэл, 
халдлага дайралт болж, техникийн ноцтой бэрхшээлүүд байсан хэдий ч 8 сая гаруй 
Афганчууд, түүний дотор 3.2 сая гаруй эмэгтэйчүүд анх удаа эрх баригчдаа сонгох чөлөөт 
ардчилсан сонгуульд оролцож, дийлэнх нь Ерөнхийлөгч Хамид Карзайг сонгосон байна.  
 
Украйнд ерөнхийлөгчийн сонгуулийн кампанит ажлын үеэр сөрөг хүчний нэр дэвшигчид 
засгийн газрын зүгээс дарамт шахалт үзүүлсэн, санал хураалтын үед их хэмжээний 
зөрчил, булхай хийсэн зэрэг гажуудал гарсан байна. Кучмагийн засгийн газар 10-р сарын 



31 болон 11-р сарын 21-нд болсон ерөнхийлөгчийн сонгуулийн хоёр шатны санал 
хураалтын аль алинд нь луйвар, булхай хийсэн байна. Хэвлэлээр цацах мэдээлэлд  
нөлөөлөх зорилгоор Засгийн газраас хэвлэл мэдээллийн хэрэгслүүд, сэтгүүлчдэд цензур 
тавьсан нь  засгийн газрын зааврыг дагахаас татгалзсан сэтгүүлчдийн дунд эсэргүүцлийн 
очийг асаасан юм. Хуудуутай явагдсан 11-р сарын 21-ны санал хураалтын албан ёсны 
дүнг эсэргүүцсэн олон нийтийн жагсаал, цуглаан яваандаа сонгуульд ялалт байгуулсан 
гэж өргөн олонд итгэгдэж байсан сөрөг хүчний удирдагч Виктор Ющенкогийн 
сонгуулийн кампанит ажлын өнгөөр нэрлэгдсэн “Жүржийн хувьсгал” болж өргөжсөн 
байна.  
 
Сонгуулийн хуулийг зөрчсөн маш олон тохиолдлууд гарсан, сөрөг хүчний нэр 
дэвшигчдийг хавчин гадуурхсан, засгийн газрын хяналтанд байдаг хэвлэл мэдээллээр 
хэтэрхий нэг талыг барьсан мэдээлэл цацсан, санал хураах, тоолох явцад өргөн хүрээтэй 
луйвар явагдсан тухай  гадаад, дотоодын ажиглагчдын мэдээллийг 12-р сарын 3-нд 
Украйны Дээд шүүхээс баталгаажуулж, сонгуулийг булхайтай болсон гэж үзээд хүчингүй 
болгох шийдвэр гаргасан нь Украйнд хүний эрхийг дээдлэн хүндэтгэхэд ахиц гаргасан үйл 
явдал боллоо. Шүүхээс гарсан шийдвэрийн дагуу 12-р сарын 26-нд болсон дахин 
сонгуулиар Украйны ард түмэн шинэ Ерөнхийлөгчөө сонголоо. Ющенкогийн ялалт 
байгуулсан энэхүү санал хураалтыг ажигласан олон улсын ажиглагчдын тэмдэглэснээр 
хэвлэл мэдээллээр цацагдсан мэдээллийн агуулга өргөжиж, санал хураалтын үйл явц ил 
тод болж, тодорхой нэг нэр дэвшигчийг дэмжүүлэх гэж засгийн газрын зүгээс үзүүлэх 
дарамт багасч, санал хураалтын явцыг тасалдуулах үйл ажиллагаа цөөрсөн байна. Шинээр 
сонгогдсон Ерөнхийлөгч ардчилал, эрх зүйт төр, хүний эрхийг дээдлэх асуудалд тууштай 
байхаа илэрхийлжээ. 
 
Иракийн ард түмэн өөрсдийн удирдагчдаа сонгох ардчилсан сонгуульд бэлтгэх явцдаа 
маш олон бэрхшээлтэй асуудалтай тулгарсан бөгөөд террорист халдлага улам ширүүсч 
олон газрыг хамрах болсон нь улам их хүндрэл бэрхшээлийг үүсгэж байв. Эхлээд Иракийн 
Удирдах Зөвлөл эрх мэдлийг хууль журмын дагуу  Иракийн талд шилжүүлэн өгөх талаар 
зөвшилцөлд хүрч, Иракийн ард иргэд эрх баригчдаа сонгох, үндсэн хуульт төрийг тогтоох 
явцдаа мөрдлөг болгох журмуудыг тодорхой болгосон байна. 3-р сард Шилжилтийн Засаг 
захиргааны Хуулийг баталснаар эдгээр зорилт биелэгдэж, дараачийн алхам буюу 6-р 
сарын 28-нд эрх мэдлийг Эвслийн түр эрх барих байгууллагаас Иракийн түр засгийн 
газарт шилжүүлэх үйл явцын замыг засаж өгсөн юм.  
 
НҮБ болон бусад олон улсын байгууллагын зөвлөхүүдийн тусламжтайгаар Иракийн түр 
засгийн газар бие даасан Сонгуулийн хороог байгуулж, улмаар энэ хороо нь эх орондоо 
болон гадаадын 14 оронд оршин сууж буй Иракчуудыг сонгуульд бүртгэх, саналыг нь 
өгүүлэх журмыг боловсруулжээ. 8-р сарын 15-18-нд Үндэсний бага хурал чуулж, 100 
гишүүн бүхий Үндэсний түр зөвлөлийг байгуулсан. Тус улсын хууль тогтоох дээд 
байгууллага болох Шилжилтийн Үндэсний Ассемблей болон Иракийн шилжилтийн 
Засгийн газрыг байгуулах эхний алхам буюу бүх нийтийн сонгуулийг 2005 оны 1-р сарын 
30-нд явуулахаар тогтсон юм. Шилжилтийн засаг захиргааны хуульд зааснаар 
Шилжилтийн засгийн газар нь  түр хугацааны үндсэн хуулийн төслийг боловсруулж, 2005 
оны 8-р сар гэхэд батлуулах бөгөөд 2005 оны 12-р сар гэхэд тэр хуулиараа дахин сонгууль 
явуулж, байнгын ажиллагаатай төр засгаа бүрдүүлэх юм. 
 



Эдгээр сонгууль шиг үйл  явдлууд энх тайван байдал тогтох боломжийг нэмэгдүүлж, энэ 
улсуудад өөрөө удирдах ёс тогтох хөрс суурийг бий болгохын зэрэгцээ  энэ үйл явдалд 
оролцож буй бүх хүмүүсийн эрхийг хангах асуудал сайжрах нөхцлийг бүрдүүлж байгаа 
гэдэгт бид итгэлтэй байна. Энэ ботид орсон 196 дэлгэрэнгүй илтгэл тодорхой харуулж 
байгаачлан энэ замаар замнах нь ялангуяа эхэн үедээ тийм ч амаргүй бөгөөд удаан байж 
болно. Олон улсад хүлээн зөвшөөрөгдсөн сонгуулийг амжилттай явуулж чадсан хэдий ч 
Венесуэлд өнгөрсөн оны сонгуулиас хойш шүүх засаглал, хэвлэл мэдээллийн салбарт 
хүний эрхийг хангах талаар зарим тохиолдолд ухралт гарсныг ч эдгээр илтгэл харуулж 
байна. 
 
Хүний эрхийг дээдлэх үзэл санааг дэмжин дэлгэрүүлэх зорилт нь маш нарийн төвөгтэй 
болохыг хүлээн зөвшөөрсөн нь нэг талаараа Улс орнууд дахь хүний эрхийн байдлын тухай 
энэхүү илтгэлийг Төрийн департаментаас жил бүр эмхэтгэн гаргах үйл явцыг 1977 онд 
Конгрессоос хуульчилж өгөхөд хүргэсэн юм. Дэлхий  даяар хүний эрхийн байдал ямар 
байгаагийн гэрч болох энэхүү товчлолыг гаргаснаар Хүний эрхийн дэлхийн тунхаглалын 
үзэл санааг хэрэгжүүлэх талаар хамтран ажиллах боломжийг нэмэгдүүлж, цаашдын 
зорилтыг тодорхой болгоход энэ ажлын явц тусална гэдэгт бид итгэж байна. 
 
Ардчилал, хүний эрх, хөдөлмөрийн талаархи жилийн тойм 
 
196 орон тус бүрээр гаргасан илтгэлд тусгагдсан мэдээллээс гадна хүний эрхийн асуудал 
нилээд хурцадмал байсан болон 2004 онд төр засагтай нь болон мөн эрх нь зөрчигдсөн 
хүмүүстэй нь бидний харилцаж байсан зарим улсуудын тухай мэдээ баримт нилээд тод 
томруун харагдахаар байна.  
 
Суданы Засгийн газрын хүний эрхийн үзүүлэлт маш тааруу хэвээр байсан нь иргэдийнхээ 
үг хэлэх, хэвлэн нийтлэх, эвлэлдэн нэгдэх, шашин шүтэх, эвсэл хөдөлгөөнд оролцох 
эрхийг хязгаарласаар байсантай холбоотой. Эдгээр эрх, эрх чөлөөгөө эдлэх гэсэн 
хүмүүсийг баривчилж, хавчин гадуурхаж байв. 
 
Жилийн эцэс гэхэд Суданы Дарфур мужид 1.5 сая гаруй хүн дотоодын цөллөгөнд байсан 
бөгөөд 200,000 иргэн НҮБ-ын Дүрвэгсдийн асуудал эрхэлсэн дээд комиссоос эрхлэн 
дүрвэгсдэд туслах үйл ажиллагаа явуулж байгаа Чад улс руу дүрвэсэн байна. 
Ойролцоогоор 70,000 хүн хүчирхийлэл, албадан цөллөгөөс болж амь үрэгдсэн гэсэн тоо 
байна. 
 
Дарфурт дахин хүчирхийлэл гаргахгүй байх талаар Засгийн газраас амалсаар байгаа хэдий 
ч харгислал гарсаар байна. Засгийн газар болон Жинжавид гэж нэрлэгддэг засгийн газрын 
дэмжлэгийг авсан цагдаа нар иргэдийн суурин руу байнга довтолж байв. Жинжавидууд 
голдуу засгийн газрын байнгын цэргийн хүчинтэй хавсран цэргийн нисэх хүчний 
дэмжлэгтэйгээр халдлага үйлдэж байв. 9-р сард 1100 гаруй дүрвэгсдийн байдлыг 
хөндлөнгийн шинжээчдээр нарийн судлуулж, дүгнэлт гаргасны дараа Төрийн нарийн 
бичгийн дарга Колин Пауэлл Дарфурт аймаглан устгах гэмт хэрэг үйлдэгдсэн байна гэж 
дүгнэсэн юм. Тэрээр хэлэхдээ: “Дарфурт аймаглан устгах үйлдэл гарсан бөгөөд Суданы 
Засгийн газар болон Жинжавид хариуцлагыг нь хүлээх ёстой. Ийм үйлдэл одоо ч гарсаар 
байж магадгүй” гэжээ. 
 



Тэр бүс нутагт засгийн газрын хүчин энгийн иргэдийг алж, шархдуулж, хүчээр цөлж, хүч 
түрэмгийлсэн ажиллагааныхаа үеэр эмнэлэг, орон байрыг нь зориуд сүйтгэсэн байна. 
Засгийн газрын дэмжлэгийг авсан цагдаа нар мөн энгийн иргэдийг санаатай довтолж, өмч 
хөрөнгийг нь булаан, орон сууринг нь сүйтгэсэн тухай баталгаатай мэдээлэл байна. 
 
Үүний зэрэгцээ Умард-Өмнөдийн зөрчилдөөнтэй холбоотой яриа хэлэлцээрт жилийн эцэс 
гэхэд зарим ахиц гарсан нь Суданы бусад хэсгүүдэд энх тайван байдал тогтож, хүний 
эрхийн байдал сайжрах найдлага төрүүлж байна. Жилийн эцэс гэхэд Засгийн газар болон 
Суданы ардын чөлөөлөх хөдөлгөөний армийн хооронд 21 жил үргэлжилсэн 
зөрчилдөөнийг эцэс болгох урьдчилсан гэрээ хэлцэлүүдэд чухал ахиц гарсныг Төрийн 
департамент тэмдэглэсэн байна. 
БНАСАУ буюу Хойд Солонгос улс ард түмнээ харгислан хэлмэгдүүлэх бодлогоо 
үргэлжлүүлсээр байсны хариуд АНУ-ын Конгресс 2004 оны Хойд Солонгосын Хүний 
эрхийн актыг баталсан байна. Энэхүү Акт нь Хойд Солонгост хүний эрхийн байдал 
ноцтой байгааг хөндөж, Хойд Солонгосоос дүрвэгсэд, хүмүүнлэгийн тусламж үзүүлэх 
асуудлын ил тод байдал, мэдээллийн чөлөөт урсгал болон Солонгосын хойгийг тайван 
замаар эргэн нэгтгэх зэрэг асуудлуудад найдвартай шийдэл олохыг чухалчилжээ.  
 
Беларуст цагдаагийнхан хоригдол, түр саатуулагдсан хүмүүстэй зүй бусаар харьцах, зарим 
тохиолдолд гэсгээн тамлах асуудал гарсаар байлаа. Аюулаас хамгаалах хүчнийхэн улс 
төрийн шалтгаанаар хүмүүсийг дур зоргоороо баривчилж, түр саатуулснаас гадна албан 
тушаалтнуудын явуулж буй бодлогыг шүүмжилснийх нь төлөө тэдний “нэр төрийг 
гутаасан”  гэсэн хэргээр хувь хүмүүсийг буруутгаж, ялласан байна. Беларусын Засгийн 
газар нэг сэтгүүлч болон сөрөг хүчний нэр хүнд бүхий улс төрчдийн сураггүй алга болсон 
хэрэгт төр засгийн албан тушаалтнууд оролцсон тухай үнэмшилтэй мэдээллүүдийг 
няцаасаар байсан бөгөөд энэхүү хэрэг дээр  бүрэн гүйцэд, ил тод мөрдөн байцаалтын 
ажиллагаа явуулаагүй байна. Харин ч Европын Зөвлөлөөс гаргасан илтгэлд нотолж 
буйгаар энэ хэрэгт холбоотой гэх Виктор Шейманыг ерөнхийлөгчийн засаг захиргааны 
даргаар томилсон нь эрх мэдлээ урвуулан ашиглах явдлыг улам өөгшүүлсэн хэрэг болжээ. 
 
Бирмд Хунтууд дураараа засаглаж, суурь эрх чөлөөг олгодог үндсэн хуулийн аль ч 
заалтанд захирагдахгүй байлаа. Аюулаас хамгаалах хүч нь хуулиас гадуур аллага үйлдэж 
байв. Мөн сураггүй алга болох тохиолдол гарсаар байсан бөгөөд аюулаас хамгаалахынхан 
хоригдол болон түр саатуулагдсан хүмүүст хүч хэрэглэх, тэднийг зодох, гэсгээн тамлах, 
зүй бусаар харьцах явдал гарсан байна. Дур зоргоороо баривчлах, гадаад ертөнцөөс 
бүрмөсөн тусгаарлан хорих тохиолдол их байв. Аюулаас хамгаалах хүчнийхэн иргэдийн 
хувийн эрх чөлөөнд байнга халдаж, хүн амыг хүчээр нүүлгэн шилжүүлж, хүүхдүүдийг 
цэргийн албанд татсан байна.  
 
Ираны Засгийн газар жилийн турш олон аллага үйлдсэний, тухайлбал шүүх зохих ёсоор 
хэргийг эцэслэн шийдвэрлээгүй байхад алах ялыг гүйцэтгэсний хариуцлагыг хүлээх ёстой. 
Аюулаас хамгаалах хүчнийхэн хоригдол, түр саатуулагдсан хүмүүсийг гэсгээн тамалсан 
тухай мэдээлэл нилээд байсан. Түүнээс гадна дур зоргоороо баривчлах, гадаад ертөнцөөс 
бүрмөсөн тусгаарлаж удаан хорих, шоронгийн нөхцөл маш муу, олон хүнтэй байх, 
хоригдогсод хуулийн зөвлөгөө авах боломжоор хангагдаагүй, зодуурын шийтгэл оноох, 
хувь хүний эрх чөлөөг боогдуулах тохиолдлууд гарч байв.   
 



Хятад улсын хувьд 2004 онд хүний эрхийн талаар хамтран ажиллаж, ахиц гаргах тал дээр 
тааруухан байв. 2002 онд Америк-Хятадын Хүний эрхийн хэлэлцээрийн үеэр авсан үүрэг 
амлалтынхаа ихэнхийг Хятад улс биелүүлээгүй байна. Харин Хятад дахь хүний эрхийн 
байдлын талаар НҮБ-ын Хүний эрхийн дээд комиссоос гаргасан тогтоолыг АНУ 
дэмжсэнээс үүдэн тасалдахад хүрээд байсан хүний эрхийн талаархи ажлын түвшний 
хэлэлцээрүүд дахин сэргэсэн байна. 2004 оны турш засгийн газраас интернетээр үзэл 
бодлоо чөлөөтэй илэрхийлсэн хувь хүмүүс, тэрс үзэлтнүүд, эх орноосоо хөөгдсөн 
хүмүүсийг өмгөөлсөн хуульчид, ДОХ-ын асуудлаар маргасан идэвхтнүүд, SARS-ын тухай 
бичсэн сэтгүүлчид, улс төрийн үзэл бодлоо илэрхийлсэн сэхээтнүүд, гэр сүмд очсон 
хүмүүс болон эрх ашгаа хамгаалж тэмцсэн ажилчид зэрэг хүмүүсийг баривчилж, 
саатуулах явдал гарсаар байв. Хятадын шоронд ч хоригдлуудтай зүй бусаар харьцах явдал 
гарсаар байсан. Засгийн газраас Фалун Гонгийн шашны хөдөлгөөнийг нухчин дарж, мянга 
мянган сүсэгтнүүдийг шорон, засан хүмүүжүүлэх хөдөлмөрийн лагерь болон сэтгэл 
мэдрэлийн эмнэлэгт байлгасаар байна. Үндэсний Ардын Их хурал нь хүний эрхийг 
хамгаалах тухай нэмэлт өөрчлөлтийг Үндсэн хуульдаа оруулсан боловч Засгийн газраас 
энэ нэмэлт өөрчлөлтийг яаж хэрэгжүүлэх нь тодорхойгүй байна. 
 
Сауди Арабд засгийн газраас санхүүжүүлж эмэгтэйчүүдийн эрх, үүргийн тухай бага хурал 
зохион байгуулах, тус улсад анх удаа албан ёсны хүний эрхийн байгууллагыг хүлээн 
зөвшөөрч байгуулах зэргээр зарим нэг нааштай ахиц гарсан байна. 10-р сард  Засгийн 
газар нь урт хугацаагаар оршин сууж буй зарим хүмүүст иргэншил олгох хууль гаргаж, 
оны эцэс гэхэд 2005 оны 2-р сард товлогдсон засаг захиргааны сонгуулийн өмнө 
хэдийгээр энэ нь зөвхөн эрэгтэйчүүдэд зориулагдсан боловч сонгогч, нэр дэвшигчдийн 
бүртгэлийн ажиллагааг нилээд сайжруулсан байна.  
 
Гэхдээ л Сауди Арабд хүний эрхийг зөрчсөн тохиолдол нь ахиц гарснаасаа хамаагүй их 
хэвээр байна. Аюулаас хамгаалах хүчнийхэн хоригдлуудыг гэсгээн тамлах, зүй бусаар 
харьцах, дур зоргоороо баривчлах, гадаад ертөнцөөс бүрмөсөн тусгаарлан хорих зэрэг 
тохиолдлууд гарсан байна. Шашны цагдаа нар иргэд, гадаадын хүмүүсийг айлган 
сүрдүүлж, зүй бусаар харьцаж, саатуулах зэргээр авирласаар байсан. Ихэнх шүүх хурал 
хаалттай явагдаж, хэргийн хариуцагч тал шүүхийн өмнө хуулийн өмгөөлөлгүй байх нь 
элбэг байв. Аюулаас хамгаалах хүчнийхэн шинэчлэгчдийг баривчилж, саатуулж байв. 
Засгийн газар нь иргэдийнхээ үг хэлэх, хэвлэн нийтлэх, эвлэлдэн нэгдэх, эвсэл, 
хөдөлгөөнд оролцох эрхийг нь хязгаарласаар байсан бөгөөд хувь хүний эрх чөлөөг 
боогдуулах тохиолдлууд гарсан байна. Эмэгтэйчүүдийн эсрэг хүчирхийлэл, ялгаварлан 
гадуурхах үзэл, хүүхдийн хүчирхийлэл, үндэстний болон шашны цөөнхийг гадуурхах, 
ажилчдын эрхийг хатуу хязгаарлах тохиолдлууд гарсаар байв.  
 
Зарим оронд засгийн эрх баригчдад иргэд нь шууд хяналт тавих талаар ахиц гарч 
байгаатай харьцуулбал Орост парламентын сонгуулийн хуульд оруулсан өөрчлөлтүүд 
болон мужийн амбан захирагч нарыг сонгохын оронд томилдог болсон зэрэг нь гүйцэтгэх 
засаглалын эрх мэдлийг улам нэмэгдүүлсэн байна. Хэвлэл мэдээллийг улам бүр 
хязгаарлаж, Дум (Парламент)-ын талаар санал гомдлууд гарч, хамгийн сүүлд болсон бүх 
нийтийн сонгууль доголдож, хууль хэрэгжүүлэх явцад авилгал хээл хахууль авч, шүүх 
засаглалд улс төрийн дарамт үзүүлсэн зэрэг нь засгийн газрын хариуцлагын талаар сэтгэл 
зовнилыг төрүүлж байна. Хэдийгээр хуулиар хориглосон байдаг ч арьсны үзлийн сэдэлтэй 
хүчирхийлэл, гадуурхах үзэл нэмэгджээ. Эрх баригчид үндэсний цөөнхийн эсрэг 



үйлдэгдсэн хэргүүдийг мөрдөх ажиллагааг зохих ёсоор нь явуулахгүй хирнээ тэдний 
бичиг баримтыг үе үе шалгах, хот суурин газраас  албадан гаргах, хөнгөн шийтгэл 
оногдуулахаас гадна торгох, эсвэл түр саатуулах явдал гарсаар байсан. Хүний эрхийг 
хамгаалах үүрэг чиглэл бүхий Засгийн газрын байгуулагууд харьцангуй сул байсан байна. 
 
Зимбабвийн Засгийн газар хүчирхийлэл, хэлмэгдүүлэлт, айлган сүрдүүлэлтийг 
кампаничлан явуулсан байна. Энэ нь хүний эрх, хууль ёс, иргэдийнхээ амар тайван 
байдлыг үл хүндэтгэсэн хэрэг болжээ. Улс төрийн сөрөг хүч болон хүний эрхийн 
өмгөөлөгч нарын эсрэг янз бүрийн гэсгээлтийн аргуудыг хэрэглэдэг байна. Дайнд 
оролцогчид, залуучуудын бригад болон цагдаагийн офицерууд улс төрийн дайснуудынхаа 
эсрэг харгислал үйлдэж байна. Мугабегийн дэглэм шүүх засаглал, цагдаа гэх зэрэг засгийн 
газрын бусад байгууллагуудыг ч бас онилоод байна. Шүүгч нараас үг дуугүй 
захирагдахыг шаардаж, эс дагавал шууд халж Мугабегийн найз нөхдийг оронд нь тавьдаг 
байна. Хэвлэл мэдээлэлд хатуу хяналт тавин дарамт үзүүлж, эсэргүүцсэн сэтгүүлчдийг 
баривчлан, зодож нүддэг байна. Улс төр, нийгмийн дарамт хавчлагын хэрэгсэл болгож 
газрыг нь хураан авч, эдгээр бурангуй бодлогыг эсэргүүцсэн хүмүүсийг хүчирхийллээр 
номхотгож байна. 
 
Венесуэлд 8-р сард болсон Ерөнхийлөгч Чавесыг эгүүлэн татах тухай бүх нийтийн санал 
асуулгад Засгийн газар нь ялалт байгуулсан хэдий ч 2004 оны турш хүний эрхийг 
хүндэтгэх байдал тааруу хэвээр байсан. Сөрөг хүчнийхэн уг үйл явцыг будилаантай 
боллоо гэж үзэж байсан ч Америкийн улсуудын байгууллага болон Картерийн төвийн 
ажиглагчид албан ёсны дүн нь “сонгогчдын хүсэл зоригийг илэрхийлсэн” гэж дүгнэжээ. 
Жилийн турш Засгийн газраас шүүхийн системд тавих хяналт чангарч, шүүх засаглалын 
ажиллагаанд оролцох нь ихэсчээ. Төрийн бус байгууллагуудад засгийн газрыг 
дэмжигчдийн зүгээс сүрдүүлэг, дарамт учруулах явдал байсан. 12-р сард хууль тогтоох 
байгууллага нь үг хэлэх, хэвлэн нийтлэх эрх чөлөөг хумигдуулсан хууль баталсан нь 
бодит байдал дээр засгийн газрыг шүүмжилсэн аливаа үйлдлийг эрүүгийн хэрэг болгож 
байгаа юм. Хууль бусаар хүн наймаалах гэмт хэрэгтэй тэмцэх талаар хүчин чармайлт 
гаргахгүй байгаа Венесуэлын Засгийн газарт АНУ-ын Засгийн газар хориг арга хэмжээ 
авсан юм. 
 
Фидель Кастро дэлхийд хамгийн удаан оршин тогтнож буй дарангуйлагчийн хугацааг 
дахин нэг жилээр уртасгав. Засгийн газар нь ардчилсан үйл явцыг үл зөвшөөрсөн хэвээр 
байж, ардчилсан хөдөлгөөний идэвхтэн, тэрс үзэлтэн, сэтгүүлчид болон төрийн хяналтгүй 
эдийн засгийн үйл ажиллагаа явуулах арга замыг эрэлхийлсэн бусад мэргэжилтэн, 
ажилчдыг айлган сүрдүүлж, хавчин гадуурхсаар байв. 2003 онд урт хугацаагаар хоригдох 
ял авсан 75 тэрс үзэлтнийг чөлөөлөх шаардлага олон улсын зүгээс тависаар байсан хэдий 
ч ихэнх нь хоригдсон хэвээр байсан бөгөөд эрх баригчид хүний эрхийн 22 идэвхтнийг 
нэмж баривчлан “эрх баригчдыг үл хүндэтгэсэн” гэх шалтгаанаар ял оноосон байна. Кубад 
гарч байгаа зүй бус үйлдлүүдийг илчлэх нь НҮБ-ын Хүний эрхийн дээд комиссын 
гишүүний хувьд АНУ-ын нэн тэргүүний зорилт хэвээр байв. 
 
2004 оны хуралдааныхаа үеэр НҮБ-ын Хүний эрхийн дээд комисс АНУ-ын санаачилсан 
Кубын тухай тогтоолыг албан ёсоор баталснаас гадна Туркменистан, Хойд Солонгос, 
Беларусын тухай тогтоолыг 2 дахь жилдээ баталсан байна. Бирмын тухай тогтоолыг 
зөвшилцөөнөөр баталсан байна. Зимбабве, Куба, Судан, Хятад зэрэг өөрсдийн 



иргэдийнхээ эрхийг хамгаалж чадахгүй байгаа гишүүдийг багтаасан НҮБ-ын Хүний 
эрхийн дээд комиссын 2004 оны хуралдаан хэд хэдэн талаар доголджээ. Тус комисс Хятад, 
Зимбабве, Чечень дэх хүний эрхийн байдлын тухай тогтоол баталж чадаагүй байна. АНУ 
тус комиссын үйл ажиллагааг сайжруулах шаардлагатай байгааг, ялангуяа хүний эрхийн 
байдал нь харьцангуй нааштай байгаа орнуудыг уг комисст түлхүү оруулахыг дэмжсээр 
байна. 
 
Ардчилсан замаар сонгогдсон төр засаг нь иргэдийнхээ эрх, эрх чөлөөг илүү хүндэтгэдэг 
гэдэгт АНУ итгэдэг. Ийм учраас Ардчиллын хамтын нийгэмлэг (АХН) буюу ардчиллыг 
дэлхий даяар түгээн дэлгэрүүлэх, бэхжүүлэх, хөгжүүлэхийн төлөө хамтран ажиллаж буй 
ардчилсан орнуудын сүлжээнд багтдаг бусад орнуудтай хамтран ажилласан байна. 2004 
онд АНУ ардчиллын үнэт зүйлст нийцсэн зорилтыг дэвшүүлэн хэрэгжүүлэхийн тулд ижил 
санаа зорилготой АХН-ийн бусад орнуудтай нэгдэн Хүний эрхийн дээд комисс болон 
НҮБ-ын бусад хэсгүүдтэй илүү ойртож ажиллах ардчиллын бүлгийг байгуулахад 
тусалсан. АНУ нь Перу, Румын, Зүүн Тиморын хамт ардчиллыг хөгжүүлэх үйлст НҮБ-ын 
гүйцэтгэх үүргийг нэмэгдүүлэх тухай тогтоол санаачлан НҮБ-ын Хүний эрхийн дээд 
комисст тавьж шийдвэрлүүлсэн байна. Уг тогтоолд ардчиллыг шинээр тогтоосон 
орнуудад НҮБ-ын дэмжлэгийг олж авахад нь туслах зорилго бүхий “Төв цэг” хэмээх 
механизмыг бий болгох тухай заалт орсон байна. 
 
НҮБ-д ардчиллын бүлэг байгуулахад дэмжлэг үзүүлснээс гадна АХН нь ардчилсан 
орнуудыг холбосон төслүүдээр дамжуулан ардчиллын институцууд болон үнэт зүйлсийг 
хөгжүүлэхэд дэмжлэг үзүүлэх зорилготой юм. Энэ байгууллагаас олон үндэстний 
ардчилсан хүчний төлөөлөгчдийг Зүүн Тимор руу илгээж, тэндхийн албаны хүмүүстэй 
туршлагыг нь хуваалцуулсан байна. Мөн Иракийн сонгуулийн хорооны ажилтнууд 
Литвад очиж сонгуулийн үйл явцыг ажиглаж, туршлага судалсан байна. Бүх дэлхийн 
хүний эрхийн тунхаглалд тусгагдаж, АХН-ийн орнуудын Варшавын тунхаглал болон 
Сөүлийн төлөвлөгөөгөөр баталгаажсан хүний суурь эрхийг зөрчихийн эсрэг ардчиллын 
дуу хоолойг нэгтгэх нь иргэдийнхээ эрхийг үгүйсгэж зөрчдөг төр засгуудад дарамт 
үзүүлэх чухал арга юм.   
 
Институцийн өөрчлөлт 
 
Катарт үндсэн хуулийн өөрлөлтийн үйл явц үргэлжилж, 2003 онд сонгогчдын олонхи нь 
баталсан шинэ үндсэн хуулийн төслийг Эмир зөвшөөрсөн байна. Хэдийгээр Эмир үе 
залгамжлан төрийн эрх барих хэдий ч 2005 оны 6-р сард батлагдах үндсэн хуульд хүний 
эрхийн тухай хэд хэдэн заалт орсон байна. 
 
Пакистаны Ерөнхийлөгч Мушараф Армийн штабын командлагчийн үүргээсээ жилийн 
эцсээр татгалзана гэсэн амлалтаа биелүүлээгүй байна. 
 
Африкт, Төв Африкийн БНУ шинэ үндсэн хууль баталж, 2003 онд төрийн эргэлт хийж 
засгийн эрхийг авсан Ерөнхийлөгч Бозизегийн удирдлаган доор ардчилалд шилжих зарим 
арга хэмжээг авч хэрэгжүүлсэн байна. Гвиней Бисауд 2003 оны 9-р сард болсон цэргийн 
эргэлтийн дараа цэргийнхэн засгийн эрхэнд гарчээ. Аль аль улсад нь төрийн эргэлтийн 
дараа байдлыг тогтворжуулах явцад хүний эрхийг зөрчих тохиолдол буурсан байна. 
 



Турк улс Европын холбоонд элсэх үйл явцыг эхлүүлж Копенгагены шалгуурыг хангах 
эрмэлзлийн үүднээс харьцангуй либералчлагдсан эрүүгийн шинэ хууль баталж, нэр 
төрийн аллага, гэсгээлттэй тэмцэх, шашин шүтэх, үзэл бодлоо илэрхийлэх, эвлэлдэн 
нэгдэх эрх чөлөөг өргөжүүлж, төр засагт цэргийнхний гүйцэтгэх үүргийг багасгах талаар 
үндсэн хуульд нэмэлт өөрчлөлт оруулах зэргээр маш чухал багц шинэчлэлийг эхлүүлжээ. 
Гэсэн хэдий ч эдгээр шинэчлэлийг хэрэгжүүлэх ажил хоцрогдож байна. Хэдийгээр гэсгээн 
тамлах, зодож занчих, дур зоргоороо баривчлах, түр саатуулах  явдал багасч байгааг 
ажиглагчид хэлж, орон нутгийн эрх баригчид тамлалт гэсгээлтийг арилгах Засгийн газрын 
бодлогыг мөрдөх талаар хүчин чармайлт гаргаж байгааг Гэсгээлтээс урьдчилан сэргийлэх 
Европын хороо тэмдэглэж байгаа ч аюулаас хамгаалах хүчнийхэн хүмүүстэй зүй бусаар 
харьцах тохиолдол гарсаар байв. Нэр төрийн аллага гарсаар байсан. Засгийн газраас Курд 
зэрэг зарим хэлэнд тавьсан хязгаарлалтаа сулруулсан боловч үг хэлэх, хэвлэн нийтлэх эрх 
чөлөөг хязгаарласан хэвээр байв. 
 
Тухайн жилд зарим засгийн газруудаас авилгалтай тэмцэх талаар нилээд чармайлт 
гаргажээ. Коста Рика улс урьд нь төрийн өндөр алба хашиж байсан хүмүүсийг шалгах 
талаар хамгийн их ахиц гаргаж, өмнөх гурван ерөнхийлөгч нар хөрөнгө мөнгө завших, 
рэкетлэх болон хууль бус гэрээ хэлэлцээрт оролцсон эсэхийг нягтлан шалгах үйл 
ажиллагааг эхлүүлсэн байна. Африкт авилгалын эсрэг кампанит ажил нь зөвхөн мөнгө 
санхүүгийн асуудал төдийгүй эрх баригчдын зүгээс хүний эрхийг зөрчсөн эсэх дээр 
анхаарлаа хандуулж байлаа. Гамбийн ерөнхийлөгч Жаммехын кампанит ажил олон улсын 
нэр хүндээ хадгалах зорилгоор авилгалыг хазаарлан барихад чиглэгдэж, Хянан шалгах 
хорооноос хийсэн шалгалтын үр дүнд өндөр албаны хэд хэдэн хүн огцорч, эдийн засгийн 
зарим гэмт хэргийг шүүхээр шийдвэрлэсэн байна. Кени улс авилгалтай тэмцэх бүтцийг 
бий болгож, хууль бус үйлдэгдсэн аллагын баримт нотолгоог шалгах мөрдөн байцаалтын 
ажиллагааг Засгийн газраас эхлүүлжээ. Замбид 2003 онд цагдаагийн ажилтнуудын зүй бус 
ажиллагаатай тэмцэх зорилгоор байгуулагдсан Цагдаагийн тухай санал гомдол хүлээн 
авах газар нь санал гомдлыг шалгаж шийдвэрлэх ажлаа үргэлжлүүлсэн. 
 
Улс төрийн эрх 
 
Харамсалтай нь Гүрж, Украйнаас бусад Евроазийн орнууд дахь улс төрийн үйл явц 
анхаарал татахуйц ноцтой хэвээр байв. Гарсан ахиц дэвшлийг голдуу иргэний нийгмийн 
хөгжлөөр дүгнэх явдал байсаар байна. ТББ-ууд, сөрөг хүчний намууд болон ард иргэд 
зохион байгуулалтанд орж, засгийн газраас хариуцлага шаардах эрмэлзэлтэй байна. 
Туркменистан, Узбекистанд сөрөг намууд бүртгүүлж чадахгүй байлаа. Түүний зэрэгцээ 
энэ бүс нутгийн орнуудын төр засгууд Украйн, Гүржээс буруу үлгэр дууриалыг нь авч, 
ардчилсан ТББ-уудыг хүнд суртлын саад тотгор, нүд хуурах төдий хуулийн арга 
хэрэгслээр дамжуулан гадуурхаж, иргэний нийгмийг багалзуурдах оролдлого хийж байна. 
 
Гүржид өнгөрсөн 1-р сард болсон ерөнхийлөгчийн сонгуулийн үеэр олон улсын 
ажиглагчдын тэмдэглэсэн ахиц дэвшил нь 3-р сард болсон парламентын сонгуулийг 
“Гүржийн түүхэн дэх хамгийн ардчилсан сонгууль” болох суурийг нь тавьж өгсөн юм. 
Энэ бүсийн бусад засгийн газрууд сонгуулийн шинэ хууль баталснаар сонгуулийн үйл 
ажиллагааг сайжруулах талаар бага зэрэг ахиц гаргасан байна. Казакстан, Кыргызстан, 
Тажикстанд батлагдсан сонгуулийн шинэ хуулиуд нь зарим талаар ахиц болсон хэдий ч 
энэ гурван улсын аль алиных нь хууль олон улсын жишигт хүрээгүй байна. Мөн 2004 онд 



Казакстан, Кыргызстанд болсон сонгууль нь өмнөх сонгуулиудаас нэг их сайжирсан зүйл 
байгаагүй, харин ч дотоодын болон олон улсын ажиглагчид санал хураалтын үеэр гарсан 
зөрчил, сөрөг хүчний нэр дэвшигчдийг хавчиж хяхах, хэвлэл мэдээллийн хэрэгслээр 
сурталчлах адил боломжоор хангагдаагүй зэрэг асуудал байсныг гаргаж тавьсан байна.  
 
Беларуст Засгийн газар нь ардчилсан улс төрийн аргаар төр засгаа солих иргэдийнхээ 
эрхийг боогдуулсаар байна. 10-р сарын 17-нд болсон нилээд ноцтой гажуудал бүхий бүх 
нийтийн санал асуулгаар ерөнхийлөгчийн сонгуульт хугацааны лимитыг заасан үндсэн 
хуулийн заалтыг хүчингүй болгосон байна. Бүх нийтийн санал асуулгатай зэрэг явагдаж, 
мөн адил гажуудалтай болсон парламентын сонгуулийн өмнө Засгийн газар нь чөлөөт 
хэвлэлийн үйл ажиллагааг түр зогсоож, парламентад нэр дэвшигч олон хүний нэрийг 
хассан байна. Сонгуулийн булхайг эсэргүүцэж тайван замаар тэмцсэн улс төрийн 
хүчнийхэн болон энэ тухай бичсэн сэтгүүлчдэд Засгийн газрын зүгээс хүч хэтрүүлэн 
хэрэглэх, зодох, баривчлах зарим тохиолдол гарсан байна. Тухайн жилд улс төрийн эрх 
чөлөөний талаар голчлон анхаардаг, бүртгэлтэй ТББ-уудыг Засгийн газрын зүгээс хааж, 
үлдсэн  цөөхнийг нь улсыг аюулаас хамгаалах байгууллагын зүгээс байнга хавчин 
гадуурхаж байв.  
 
Дэйтоны Энх тайвны гэрээнд гарын үсэг зурснаас хойш анх удаа 10-р сард Босни, 
Герцеговинад орон нутгийн сонгуулийг өөрсдөө зохион байгуулж явуулав. Энэ хоёр 
сонгууль олон улсын ардчилсан жишигт нийцсэн сонгууль боллоо гэж дүгнэгджээ. 
 
Индонезид дараалан болсон 3 сонгуульд сонгогчдын идэвх илэрхий өндөр байсан нь улс 
төрийн эрхийг ялагдсан хүчнээс сонгуульд ялсан сөрөг хүчний удирдагчид шилжүүлэн 
өгөх замыг зассан юм. Энэ үйл явц нь парламентын сонгуульд цэрэг, цагдаагаас нэр 
дэвшин өрсөлдсөн хүмүүст ч ялагдал авчирсан билээ. 
 
Африкт мөн анхаарал татахуйц сонгуулиуд болж, Гана болон Мозамбикт төрийн эрхэнд 
байсан улс төрийн намууд ерөнхийдөө чөлөөт бөгөөд шударга боллоо гэж үнэлэгдсэн 
сонгуульд дахин амжилт үзүүлсэн байна. Хэдийгээр зарим газраа зөрчил будлиан гарсан ч 
Сиерра Лионе улс 32 жилийн дараа орон нутгийн сонгуулиа хийлээ. 
 
Бурундид сонгуулийг хойшлуулсан асуудал болон ардчилалд шилжих явц удаашралтай 
байгаа нь анхаарал татаж байв. Шилжилтийн засгийн газар нь Арушагийн энхтайван, 
эвлэрлийн гэрээгээр тохиролцсон орон нутгийн болон бүх нийтийн сонгуулийг явуулж 
чадаагүй бөгөөд тухайн жилийн эцэст үндсэн хуулийн төслийн тухай бүх ард түмний 
санал асуулгыг тодорхойгүй хугацаагаар хойшлуулжээ. Маогийн бослого болон Непалын 
улс төрийн намуудын мухардмал байдлаас болж сонгууль явуулж чадахгүйд хүрсэн 
бөгөөд энэ нь тус улс дахь улс төрийн хямралыг бүр гүнзгийрүүлсэн байна. 
 
Руандад хүний эрхийн гол гол байгууллагуудыг хааж, эсвэл татан буулгаснаар маш их 
хязгаарлалт бүхий улс төрийн эрх улам ч хязгаарлагдмал болжээ. Хүний эрхийг хамгаалах 
бүлгүүд, сэтгүүлч, багш нар болон сүм хийдийг “геноцидын үзэл суртал” явуулж байна 
гэж буруутгасан засгийн газрын  илтгэлд энэхүү үйлдлээ “тарж бутрахын” эсрэг явуулж 
байгаа кампанит ажил гэж зөвтгөжээ. 
 



Иргэдийнхээ эрх чөлөө, улс төр дэх оролцоог хүндэтгэх талаар Ираны Засгийн газрын 
бодлого улам дордсоор байв. 2-р сард болсон 290 суудалтай Мажлисыг (парламент) 
сонгох сонгууль чөлөөт ч биш, шударга ч биш боллоо гэсэн ойлголт хаа сайгүй байна. 
Консерватив үзэлтэй шашны санваартан нар давамгайлсан Аюулгүйн Зөвлөл парламентын 
85 гишүүнийг оруулаад шинэчлэлийн талыг баримтлагч бүх нэр дэвшигчдийг зайлуулсан 
байна. Одоогийн төр засгийг “илэрхий дэмжсэн байдал” харуулаагүй гэсэн шалтгаан 
гаргаж тависан байна. Маш их гажуудалтай болсон сонгуулиар шинэчлэлийн талыг 
баримтлагчид цөөнх болтлоо буурсан байна. Энэ хооронд шинэчлэлийн үзэл 
баримтлалтай намуудын эсрэг консервативчуудын сөрөг довтолгоо гарсаар байна.  
 
Дотоодын болон бусад зөрчил  
 
Сиерра Леоны Шударга үнэн, эвлэрлийн комиссоос удирдан иргэний дайны хохирогчид 
санал гомдол, санаа бодлоо илэрхийлж, ойролцоогоор10000 иргэд оролцсон олон нийтийн 
шүүхийн ажиллагааг явуулж дуусгасан. Уг комисс нь Засгийн газарт хандаж хууль зүй, 
улс төр, засаг захиргааны шинэчлэл хийхийг зөвлөсөн байна. Мөн цэрэгт татагдаж дайтаж 
байсан олон хүүхдийг Засгийн газрын шийдвэрээр цэргээс халсан байна. НҮБ-ын 
Аюулгүйн зөвлөлийн мандатын дагуу НҮБ-ын энхийг сахиулах хүчин 2005 оны 7-р сар 
гэхэд тухайн улсаас гарах бэлтгэлээ хийж эхлэн улс даяар аюулгүй байдлыг хангах 
үүргийг Сиерра Леоны зэвсэгт хүчин болон цагдаагийн байгууллагад оны эцэс гэхэд 
шилжүүлсэн байна.  
 
2003 оны сүүлчээр болсон хоёр дахь шатны сонгуулиар Гватемалагийн ерөнхийлөгчөөр 
сонгогдсон Оскар Бергер 1996 оны Энхийн гэрээг үндэсний хөтөлбөр болгон дахин 
эхлүүлж, удаан хугацаанд сунжирсан иргэний дайны үед хүний эрх зөрчигдсөний төлөө 
төрийн нэрийн өмнөөс ард түмнээсээ бэлэг тэмдэг төдий ч уучлал гуйсан байна. Мөн 
Засгийн газраас зэвсэгт хүчний хэмжээг багасгаж, зарим гол командлал, хэсгүүдийг татан 
буулгаж, цэргийн төсвийг хассан байна. 8-р сард цэргийн эрх баригчид хүний эрхийг 
хамгаалах нь чухлыг заасан шинэ бодлогын тухай олон нийтэд мэдээлсэн байна.  
 
Жилийн турш үргэлжилсэн зөвшилцлийн үр дүнд 10, 11-р сард Колумбын Засгийн газар 
бараг 3000 дайчдыг цэрэгжсэн зохион байгуулалттай Колумбын Өөрийгөө хамгаалах 
нэгдсэн хүчнээс чөлөөлсөн байна. Түүнээс гадна тус улсын төвлөрсөн газар бүхэнд 
цагдаагийн байнгын хяналт тогтоох шийдвэр засгийн газар гаргасны дараа орон нутгийн 
зуу зуун албан хаагчид хот, тосгондоо буцаж очжээ. Үүний үр дүнд аллага, хүүхэд 
хулгайлах болон бусад хүчирхийллийн гэм хэрэг гарах нь багассан. 
 
Гайтид дотоодын зөрчилдөөн жилийн турш үргэлжилжээ. Аристидын талыг баримтлагчид 
болон эсэргүүцэгчдийн хооронд улам бүр их хүчирхийлэл дагуулан өрнөж байсан улс 
төрийн мухардмал байдал 2-р сарын 29-нд Ерөнхийлөгч Аристид огцрох өргөдлөө өгч, улс 
орноосоо гарч явснаар дуусгавар болжээ. НҮБ-ын энхийг сахиулах хүч  тус улсад байсан 
хэдий ч үндсэн хуулийн дагуу бүрдсэн Шилжилтийн Засгийн газар сул хэвээр байв. 9-р 
сард Аристидын талыг баримтлагчид Порт Принст “Багдад ажиллагаа” гэж нэрлэсэн 
тогтворгүй байдал, хүчирхийлэлд турхирсан кампанит ажлыг эхлүүлжээ. Энэ үеэр хүүхэд 
хулгайлах, цагдаагийн офицерууд болон иргэдийн толгойг авах, шатаах, эмх замбараагүй 
буудах, олон нийтийн болон хувийн өмчийг сүйтгэх, түймэрдэх зэрэг зүй бус үйлдлүүд 
гарсан байна. Энэ хүчирхийллээс болж Порт Принсийн сургууль, нийтийн зах, далайн 



боомтууд болон хууль сахиулах системийн хэвийн ажиллагаа хэдэн долоо хоногоор 
тасалдахад хүрчээ.  
 
Зүүн Азийн орнуудад ч зарим зөрчилдөөн бэрхшээл үүсгэсээр байв. Жамму, Кашмир 
болон Энэтхэгийн зүүн хойд мужуудад хүчирхийлэл үргэлжилж, аюулаас хамгаалах 
хүчнийхэн зөвхөн зэвсэгт босогчдын төдийгүй энгийн иргэдийн амь насанд халдсан гэмт 
үйлдлийнхээ төлөө хариуцлага хүлээгээгүй байна. Шри Ланкад Засгийн газар нь ч, Тамил 
Ееламын чөлөөлөх барс гэх террорист байгууллага нь ч гал зогсоох шийдвэрээ зөрчсөн 
байна. Непалд түр хорионд байгаа хүмүүс сураггүй алга болох нь ноцтой асуудал хэвээр 
байсан бөгөөд аюулаас хамгаалах хүчнийхэн Маоист босогчдыг дэмждэг гэж 
сэжиглэгдсэн хувь хүмүүсийг баривчлах, хорих өргөн эрхээр хангагдаж байлаа. Аюулаас 
хамгаалахынхан мөн дур зоргоороо, хууль бусаар цаазлах ял оноож байв. Маоист бослого 
үргэлжлэхийн хирээр үймээн дэгдээгчид энгийн иргэдийг гэсгээн цээрлүүлэх явдал гарч, 
засгийн газрын агентууд хүүхдүүдийг хүчээр цэрэгт дайчилж, энгийн иргэдийн амь насыг 
хохироосон бөмбөгдөлт хийсэн байна. 
 
Төв Африкийн Их нууруудын бүс буюу Бүгд найрамдах Конго улс, Руанда, Бурунди, 
Уганда зэрэг улсууд иргэний дайн, том хэмжээний үндэстэн хоорондын мөргөлдөөнд 
нэрвэгдэж,10 гаруй жилийн турш эдгээр улсуудын хооронд хөлхөж буй зэвсэгт 
бүлэглэлүүдээс болж хүний эрх их хэмжээгээр зөрчигдөж байна. Эдгээр бүлэглэлүүд нь 
стратегийн болон байгалийн нөөцийн төлөө өөр хоорондоо тэмцэлдэж, янз бүрийн эвсэл 
хөдөлгөөн үржих орчныг бүрдүүлж байна. Зүүн Конгод хамгийн их анхаарал татаж буй 
бүлэглэл нь 1994 онд Руандад аймаглан устгах явдал гарсны дараа тухайн бүсэд хоргодож 
үлдсэн хүмүүс бөгөөд тэд одоо болтол Руандын Засгийн газрыг эсэргүүцэн хил дамнасан 
хэрэг явдлыг өдөөж, БНКУ-ын энгийн иргэд рүү довтолж, олон тооны гэмт үйлдэл хийж 
байна. Мөн энэ бүсэд Уганда, Бурунди улсын засгийн газар, энхий үйл явцыг эсэргүүцсэн 
бүлэглэлүүд ч байна. 
 
Их нууруудын бүс дэх энх тайвны хэтийн төлөв нилээд найдвар төрүүлэхүйц байгаа ч 
хүний эрхийн зөрчил бараг ердийн зүйл мэт болжээ. Хэдийгээр зарим засгийн газрууд  
хүүхдүүдийг цэргээс чөлөөлөх талаар ахиц гаргаж байгаа ч  хүүхдийн эрх зөрчигдөж, 
тэднийг хүчээр булаан авч цэрэгт элсүүлэх явдал гарсаар байна. Зарим цагдаагийн 
бүлэглэлүүд ихэнхдээ хүүхдүүдээс бүрдсэн байх нь бий. Эмэгтэйчүүд, охидыг 
хүчирхийлэх явдлыг дайны зэвсэг маягаар ашиглах болсноор тэд хүчирхийлэлд өртөх нь 
улам бүр ихэсчээ. Дэлхий даяар дотоодын цөллөгөнд 25 сая хүн байгаагийн 5 сая нь тус 
бүс нутагт  байгаа бөгөөд нилээд тооны дүрвэгсэд ч бас байна. АНУ нь БНКУ, Уганда, 
Руандагийн хооронд яриа хэлэлцээр хийхийг идэвхтэй дэмжиж байна. Зэвсэгт 
бүлэглэлүүдийн учруулж болох аюул заналд анхаарлаа хандуулснаар бид тухайн бүс 
нутгийн улс орнуудын байдлыг хянасаар байна. 
 
Кот де Ивуарт босогчдын байрлал руу довтолсон, мөн 11-р сард Францын энхийг 
сахиулагч нарт агаарын цохилт өгсөн зэрэг нь Засгийн газар болон босогчдын хооронд 18 
сарын турш үргэлжилсэн гал зогсоох хэлэлцээрийг эцэс болгожээ. Хориг арга хэмжээ авах 
аюул байсан хэдий ч Засгийн газар нь зөрчилдөөнийг цэрэг зэвсгийн аргаар шийдвэрлэхээ 
мэдэгдсээр байв. Ерөнхийлөгч Бушийн тодорхойлсноор Кот де Ивуар нь Африкийн 
хөгжил, боломжийн тухай тогтоолын (АХБТ) дагуу тус бүс нутаг дахь АНУ-ын хамгийн 
том худалдааны түншүүдийн нэг байсан бөгөөд энэ жилийн хувьд аюулгүй байдлын 



асуудал болон гадаадын хөрөнгө оруулагчдад эрх зүйн таатай орчин бүрдүүлэх тал дээр 
ухралт гарсны улмаас АХБТ-д хамрагдах эрхгүй болж байна.  
 
Орост 9-р сард Хойд Осетийн Беслан хотод сургууль барьцаалсан хэрэг гарсан, мөн 
аюулаас хамгаалах хүчний түр саатуулсан энгийн иргэд сураггүй болсоор байсан нь 
Умардын эвсэл дотор улам бүр нэмэгдэж буй зөрчилдөөний дунд хоёр талын аль аль нь 
хүний наад захын эрхийг хүндэтгэх талаар ахиц гаргахгүйбайгааг харуулж байна.  Мөн 
засгийн газрын зүгээс ч, Чечений босогчдын зүгээс ч улс төрийн сэдэлтэй сураггүй алга 
болох, хууль бус аллага зэрэг ноцтой зөрчлүүд гарсан тухай мэдээллүүд байна. Эдгээр зүй 
бус явдлын хариуцлагыг хэн хүлээх тухай ярьж хэлсэн хувь хүмүүсийг бас онилж, 
Чечений босогчид Москвагийн метронд бөмбөг дэлбэлэх зэргээр Оросын энгийн иргэдийг 
довтолсоор байв.  
 
Хувь хүний халдашгүй байдал 
 
Олон жил зөрчилдөөнтэй байсны эцэст Чилийн Дээд шүүх  ерөнхийлөгч асан Августо 
Пиночетын халдашгүй эрхийг цуцлах тухай давж заалдах шатны шүүхийн шийдвэрийг 
дэмжсэн байна. 12-р сарын 13-нд яллагч шүүгч Пиночетыг 1970-аад онд “Кондор 
ажиллагаа”-ны нэг хэсэг болон үйлдэгдсэн гэмт хэрэгт буруутгалаа. 
 
Төв Африкийн Бүгд Найрамдах Улсад иргэний эрх зүйт төрд шилжих үйл явц үргэлжилж, 
засгийн газар нь 2003 оны турш хүний эрхийг зөрчсөн гэмт хэргүүд, тухайлбал гэсгээлт, 
хүчирхийлэл, сүрдүүлэг үйлдсэн гэж буруутгагдаж байсан цэргийн тагнуулын 
байгууллага болох Аюулгүй байдлын мөрдөх тасгийг татан буулгасан байна. 2003 оны 12-
р сард ерөнхийлөгч Бозизе байнгын ажиллагаатай цэргийн дээд шүүхийг 9 жил 
түдгэлзүүлсний эцэст тараасан байна. Энэ шүүх нь хууль бус аллага, хүчирхийлэл, зэвсэгт 
дээрэм гэх мэт хүний эрхийг зөрчсөн төрөл бүрийн хэргүүдийг хэлэлцэж шийдвэрлэдэг 
байсан. 
 
Хойд Солонгос дэлхийн хамгийн харгис, залхаан цээрлүүлэлт хэрэглэдэг дэглэмийн нэг 
байсаар байна. Ойролцоогоор 150-200 мянган хүн бөглүү хязгаар нутгийн хорих 
лагеруудад улс төрийн шалтгаанаар хоригдож байгаа гэсэн тоо байдаг бөгөөд оргож 
зайлсан хүмүүсийн мэдээлж буйгаар олон хоригдол гэсгээн цээрлүүлэлт, өлсгөлөн, өвчин 
болон бусад шалтгаанаар үхэж үрэгдсэн байна. Энэхүү дэглэм ард иргэдийнхээ амьдралын 
олон талыг маш хатуу хяналтан доор байлгаж байна. 
 
Египтэд 1981 оноос мөрдөгдөж эхэлсэн Онцгой байдлын тухай хууль 2003 оны 2-р сард 
дахин 3 жилээр сунгагдаж, үндсэн чухал олон эрхийг хязгаарлаж байна. Аюулаас 
хамгаалах хүчнийхэн хоригдлуудтай зүй бусаар харьцаж, гэсгээн цээрлүүлж байгаагаас 
жилд дор хаяж 10 хүн цагдаагийн хэсгүүд дээр хорионд байх хугацаандаа амиа алдсан 
гэсэн баримт байна. Дур зоргоороо баривчилж саатуулах, шүүх хурлын өмнө удаан 
хугацаагаар хорих зэрэг ноцтой асуудлууд байсаар байна. Шоронгийн нөхцөл маш муу 
хэвээр байна. 
 
Сирийн Засгийн газрын зүгээс явуулж буй өргөн хүрээтэй гэсгээн цээрлүүлэх үйл 
ажиллагааны улмаас жилийн турш наад зах нь 8 хүн амь үрэгджээ. Дур зоргоороо 
баривчлах, саатуулах, шүүх хурлын өмнө буюу шүүн таслах ажиллагаа явуулахгүйгээр 



удаан хорих, аюулаас хамгаалахын шүүхээр үндсээрээ шударга бус шүүн таслах 
ажиллагаа явуулах, шоронгийн нөхцөл байдал улам муудах зэрэг асуудлууд бүгд байсаар 
байв. Жилийн турш аюулаас хамгаалах хүчнийхэн Хассаке муж, Алеппо, Дамаск болон 
бусад газруудад Курдуудыг олноор нь баривчилж байв. 3-р сарын 12-нд Хассаке мужийн 
зүүн хойд хэсэгт байдаг Куамишлид болсон хөл бөмбөгийн тэмцээний үеэр хөгжөөн 
дэмжигч Араб, Курдуудын хооронд мөргөлдөөн болоход аюулаас хамгаалах хүчнийхэн 
бөөн хүмүүс рүү гэл нээсэн байна. Түүний дараах өдрүүдэд үүссэн эмх замбараагүй 
байдлын үеэр хэдэн арван хүн алагдаж, 2000 шахам Курдууд саатуулагдсанаас жилийн 
эцэс гэхэд тэдний 300-гаад нь хорионд байсан хэвээр Улсыг аюулаас хамгаалахын шүүх 
болон Цэргийн шүүхийн шүүх хурлыг хүлээж байлаа. Олон жилийн турш гадаад 
ертөнцтэй ямар ч холбоогүй хоригдож байгаа хүмүүсийн биеийн байдал, хаана байгаа 
зэрэг мэдээллийг өгөхөөс Засгийн газар татгалзсан хэвээр байна. 
 
Узбекистаны хорих ангиуд, урьдчилан хорих төвүүд болон орон нутгийн цагдаа, аюулаас 
хамгаалах хүчний хэсгүүдэд гэсгээн цээрлүүлэлт байнга гардаг бөгөөд энэ тухай 
хангалттай баримт мэдээлэл байсан хэдий ч буруутай этгээдүүд шийтгэл бараг 
хүлээгээгүй байна. Гэсэн хэдий ч Засгийн газар нь гэсгээн цээрлүүлэлтийн асуудлыг 
хөндөж, цагдаагийн хариуцлагын тогтолцоог бий болгох талаар зарим арга хэмжээг авч 
хэрэгжүүлсэн байна. Энэ арга хэмжээ нь Дотоод хэргийн яамны мөрдөн байцаах, хэв 
журам сахиулах үүрэг бүхий зарим газруудад хүний эрхийг зөрчихөөс урьдчилан 
сэргийлэх журмыг бий болгож, ТББ-уудыг хорих ангиудад нэвтрэхийг зөвшөөрч, 
шоронгийн харгалзагч нарыг хүний эрхийн талаар сургалтанд хамруулжээ. Мөн хоригдож 
байхдаа тамлалт гэсгээлтээс үүдэлтэй хүний амь хохирсон байж болзошгүй 
тохиолдлуудыг шалгахдаа Засгийн газар нь олон улсын шүүх эмнэлгийн шинжээч нартай 
хамтран ажиллажээ. 
 
Хэвлэлийн эрх чөлөө 
 
Иранд ардчилсан шаардлагад хуучинсаг хандаж хийсэн ухралт нь улс төрийн эрх 
чөлөөний асуудлаас гадна бусад салбарт ч гарсан байна. Жишээ нь, 2003 онд Ираны 
шоронд хоригдож байхдаа удаа дараа гэмтэл авсны улмаас тархины цус алдалтаас болж 
болж нас барсан Канад-Иран зурагчны үхлийг шалгах ажлын явц 2004 оны турш зогсонги 
байдалд байв. Мөн Засгийн газраас дотоодын бие даасан хэвлэл мэдээллийн бүх 
хэрэгслийг улам бүр дарамталж, сэтгүүлчдийг нь баривчлах буюу амаа хаахыг сануулж 
сүрдүүлсэн байна. 2004 онд чөлөөт мэтгэлцээний сүүлчийн орон зай болох вэб сайтууд 
хавчлага шахалтанд өртөж, зохиогчдыг нь баривчилж, худал мэдүүлгэнд хүчээр гарын 
үсэг зуруулсан байна. 
 
Орост хэвлэл мэдээлэлд засгийн газрын зүгээс  тавих хяналт шахалт ихэссэн нь үзэл 
бодлоо илэрхийлэх эрх чөлөө, хэвлэлийн хараат бус байдлыг сулруулсан бөгөөд 
Евроазийн хэд хэдэн орон, ялангуяа Беларус, мөн Төв Азийн зарим улсуудад хэвлэл 
мэдээлийг хянах, ялгаварлан гадуурхах хандлага улам нэмэгдсэн байна. Оросын арга 
барил нь Чечень зэрэг эмзэг сэдвээр мэдээлэл авах боломжийг хязгаарлахын тулд өргөн 
нэвтрүүлгийн хэрэгслүүдийг эзэмших эрхийг хянахад төвлөрч байв. Засгийн газрын 
дарамт нь сэтгүүлчдийн өөрсөддөө тавих цензурыг мөн нэмэгдүүлсэн байна. 
 



Того улсын Засгийн газар Европын холбоотой албан ёсны улс төрийн зөвлөлдөх уулзалт 
хийсний дараа үр дүн нь нилээд эргэлзээтэй хэвлэлийн хууль баталсан байна. 
Сэтгүүлчдийн гаргасан алдаа дутагдалд хорих ял оноодог ихэнх зүйл ангийг хассан 
боловч яс үндсээр нь гутаан доромжлох, уг хуулийг зөрчих, мөн зохиомол нэрээр хэвлэн 
нийтлэх зэрэг үйлдлүүдийг өдөөсөн тохиолдолд хорих ял оноохоор заасан байна. Мөн энэ 
хуулиар сэтгүүлчдийн мэргэжлийн стандартыг тогтоож өгсөн бөгөөд чөлөөт сонинд 
ажиллагсдын дор хаяж гуравны нэг хувь нь Засгийн газрын стандартад нийцэж байх ёстой 
гэсэн шаардлага тавьж байна. 
 
Алжир улс 2004 онд Ерөнхийлөгч Бутефликийг дахин сонгоход хүргэсэн анхны ардчилсэн 
сонгуулиа хийсэн боловч засгийн газар нь хэвлэл мэдээлэлд тавих хяналтыг хүчтэй болгох 
арга хэмжээ авчээ. Нэр төрд халдах тухай хуулийг их хэрэглэдэг болсон, засгийн газраас 
хэвлэл мэдээллийг ялгаварлан гадуурхах нь ихэссэн зэрэг нь хэд хэдэн сэтгүүлчдийг 2-24 
сарын хугацаагаар шоронд хорих, хоёр ч сониныг хаах буюу түдгэлзүүлэх, хэвлэл 
мэдээлийн өөрийн цензурыг ихэсгэхэд хүргэсэн байна.  
 
Венесуэлд олон улсын байгууллагууд болон дотоодын сэтгүүлчид засгийн газрын зүгээс 
хэвлэл мэдээлэлд дайсагнасан уур амьсгалыг өөгшүүлж байна гэж буруутгажээ. 
Захиргааны хууль болон 12-р сард батлагдсан шинэ хууль нь чөлөөт хэвлэлд дайсагнасан 
уур амьсгалыг бий болгож, ял шийтгэлээр сүрдүүлэх нь ихэсчээ. 
 
Шашин шүтлэгийн эрх чөлөө 
 
Энэ асуудал нь 2004 оны 9-р сард гарсан Олон улсын шашны эрх чөлөөний тухай жилийн 
тайланд дэлгэрэнгүй тусгагдсан бол энэ илтгэлд зарим чухал үйл явдлыг цааш нь 
тодруулж, шинэ мэдээллийг оруулсан юм. 
 
Олон улсын шашны эрх чөлөөний тухай акт нь шашны эрх чөлөөг маш ноцтой зөрчиж буй 
орнуудыг Анхаарал Татаж буй Орон (АТО) гэсэн ангилалд оруулахыг шаарддаг. 2004 оны 
9-р сард Төрийн нарийн бичгийн дарга Бирм, БНХАУ, Иран, Хойд Солонгос, Судан зэрэг 
улсуудыг дахин АТО-ын ангилалд оруулсан бөгөөд Эритреа, Сауди Араб, Вьетнамыг 
шинээр нэмж оруулсан байна. 
 
Саддам Хусейны үед засгийн газрын зүгээс шашны эрх чөлөөг зөрчдөг байсан нь нэгэнт 
дуусгавар болсон  тул Төрийн нарийн бичгийн дарга 2004 оны 7-р сард Иракийг АТО-ын 
тооноос хассан байна. Эвслийн хүчнийхэн Иракийг чөлөөлснөөс хойш тэнд засгийн 
газрын зүгээс шашны эрх чөлөөг хязгаарлах зүйл үгүй болж, Иракийн Шилжилтийн үеийн 
засаг захиргааны тухай хуулиар “бодох, сүсэглэх, шашинд итгэх, шүтэх эрх чөлөөг” 
олгосон юм. 
 
Шашны эрх чөлөөний чиглэлээр Сауди Арабын Засгийн газрын авч хэрэгжүүлсэн арга 
хэмжээ санаанд хүрэхгүй байлаа. 2004 оны турш АНУ-ын албаны хүмүүс Сауди Арабын 
эрх баригчдыг шашны асуудлаар идэвхтэй яриа хэлэлцээр хийхэд татан оролцуулж, 
шашны эрх чөлөөг маш бүдүүлгээр зөрчсөн асуудал гаргасан учир Олон улсын шашны 
эрх чөлөөний тухай актын дагуу Төрийн нарийн бичгийн дарга Сауди Арабыг АТО-ын 
ангилалд оруулах шийдвэрийг 9-р сард гаргасан байна. Засгийн газар нь шашны 
дуулгавартай байдлыг хатуу чанд шаардаж байна. Вахабийн бус Сунни, Шиа, Суфи лал 



шашинтнууд өөрсдийн итгэл үнэмшлээсээ болж хавчигдан гадуурхагдаж, заримдаа маш 
хатуу хязгаарлалтанд өртөж байна. Эдгээр шашны бүлгүүдийн зарим удирдагчдыг 
баривчилж хорьсон байна. Лалаас бусад шашин олон нийтийг хамарсан үйл ажиллагаа 
явуулахыг Засгийн газар хориглосон байна. Лалаас өөр шашин шүтдэг хүмүүс албан ёсоор 
анхаарал татахуйц шашны үйл ажиллагаанд оролцсоныхоо төлөө баривчлагдах, шоронд 
хоригдох, гэсгээн цээрлүүлэлт амсах, эх орноосоо хөөгдөх эрсдэлтэй байна. Засгийн 
газраас цалин авдаг сүм хийдийн зүтгэлтнүүд мөргөл номлолынхоо үеэр Сунни биш 
лалууд болон бусад шашинтнуудын эсрэг зохисгүй үг яриа хэрэглэсэн тохиолдлууд 
олонтаа гарчээ. 
 
Вьетнам улс шашны эрх чөлөө болон төрөөс зөвшөөрөгдсөнөөс бусад шашны 
байгууллагуудын үйл ажиллагааг хязгаарласан хэвээр байлаа. Засгийн газраас хүнийг 
итгэл үнэмшлээс нь хүчээр татгалзуулахыг хориглосон зарлиг гаргаж чадаагүйн дээр 
шашин шүтэгсдэд хүч хэрэглэхийг төгсгөл болгоогүй, нилээд олон тооны шашны 
хоригдлуудыг шоронд байлгасаар байгаа бөгөөд 2001 онд Төв өндөрлөгийн бүсэд зарим 
сүмүүдийг дахин нээхийг зөвшөөрсөн хэдий ч бусад олон зуун сүм хийдийг дахин нээхээс 
татгалзсан хэвээр байна. Гэхдээ АТО-ын ангилалд орсноос хойш шашны эрх чөлөөнд 
зарим нэг ахиц гарч буй нь тодорхой байна. Шашны зарим удирдагчид 11-р сард Засгийн 
газраас гаргасан Шашны тухай шинэ тогтоолыг болгоомжилсон боловч өөдрөг үзлээр 
хүлээн авсан бөгөөд 12-р сард Вьетнамын хойд нутгийн Евангелист сүм 20 жилийн дараа 
анх удаа Үндэсний чуулганаа хийж, бие даасан удирдлагын зөвлөлийг шинээр сонгосон 
байна. 
 
Энэхүү илтгэлд дурьдагдах шашны эрх чөлөөний талаар гарсан ололт амжилтын тоонд 10-
р сард Арменид Йоховын гэрчүүдийн олсон амжилт мөн багтах бөгөөд Засгийн газар хэд 
хэдэн удаа татгалзсаны эцэст тэднийг бүртгэх зөвшөөрөл өгсөн байна. Босни, 
Герцеговинад шашны эрх чөлөөний тухай шинэ хууль хууль тогтоох байгууллагын хоёр 
танхимын аль алиных нь дэмжлэгийг авч чаджээ. Уг хуулиар шашны бүлэглэлүүдэд иж 
бүрэн эрх болоод өмнө нь тэдэнд байгаагүй хууль эрхийн статусыг олгосон байна. Мөн 
Гүржид шашны цөөнхийн эсрэг хүчирхийлэл үйлдсэн тухай мэдээ мэдээлэл энэ онд 
цөөрсөн байна. 
 
Цөөнх болон эмэгтэйчүүд, хүүхдэд хандах хандлага 
 
12-р сарын 30-нд Төрийн департамент 2003 оны 7-р сарын 1-нээс 2004 оны 12-р сарын 15-
ныг хүртэлх хугацаанд Дэлхий дээрх Семитийн эсрэг үзлийн тухай илтгэлээ дуусгасан 
байна. Улс орнууд дахь хүний эрхийн байдлын тухай илтгэлд зориулан манай элчин 
сайдын яамд болон ТББ-уудын ирүүлсэн материалд нилээд түшиглэн бичигдсэн энэ 
тусгай илтгэл хуулийн өөр заалтанд үндэслэн хийгдсэн байна. 
 
Чех, Словакийн Бүгд найрамдах улсуудын Засгийн газраас хуулийн хэм хэмжээг эргэн 
харах, цагдаагийнхантай олон нийтийг холбох болон эрүүл мэндийн үйлчилгээнд 
туслуулахаар цыгануудыг элсүүлэх зэргээр байдлыг сайжруулах арга хэмжээ авсан боловч 
цыгануудыг ялгаварлан гадуурхах үзэл байсаар байна. 
 
Хорватаас дүрвэн гарсан үндэсний цөөнхийн бүлгүүдийг орон нутагтаа эргэн ирэхэд нь 
саад бэрхшээл байсан хэдий ч ихэнхдээ Серб гаралтай дүрвэгсдэд өмч хөрөнгийг нь 



эргүүлэн өгөх талаар нилээд ахиц гарсан байна. Косовод 3-р сард хоёр өдрийн турш 
болсон хэд хэдэн үймээн самууны үеэр үндэсний цөөнх болох Сербүүд болон бусад 
цөөнхийн эсрэг хүчирхийлэл үйлдэгдсэн нь тэнд цөөнхийн эрх ашиг маш хэврэг хэвээр 
байгааг харуулж байна. 
 
Тайландын  өмнөд хэсэгт болсон лалын тэрс үзэлтнүүдийн эсрэг аюулаас хамгаалах 
хүчнийхэн хүч хэрэглэсэн явдал гарсан нь Засгийн газрын зүгээс хүний эрхийн талаар 
гаргасан амжилтыг балласан зүйл боллоо. 4-р сарын 28-нд Яала, Паттани, Наратхиват 
мужуудад болсон лалын салан тусгаарлагчдын дайралтыг няцаах үед цэрэг, цагдаагийнхан 
100 гаруй хүний амь насыг хөнөөсөн байна. 10-р сарын 25-нд хоригдлуудыг цэргийн 
шорон руу тээвэрлэх үеэр цэрэг, цагдаагийнхан ачааны машинд олон хүнийг чихэж 
ачсанаас 78 лал шашинтан хоригдол багтарч үхсэн байна. 
 
Афганистан, Иракт эмэгтэйчүүд сонгуульд оролцох, нэр дэвших, олон нийтийн ажил 
эрхлэх зэргээр улс төрийн эрхээ хэрэгжүүлэхэд урьд өмнө байгаагүй том амжилт олжээ. 
Боловсрол болон бусад салбарт ч эмэгтэйчүүд үндсэн эрх, эрх чөлөөгөө эдлэх талаар 
багагүй ахиц гарсан. Пакистанд эмэгтэй хоригдлуудтай зүй бусаар харьцдаг гэсэн гомдлыг 
шийдвэрлэх зорилгоор дан эмэгтэй ажилтнуудтай цагдаагийн тусгай хэсгүүд 
байгуулагдсан байна. Мөн Пакистанд өшөө авах аллага гарсаар байсны зэрэгцээ шинэ 
хуулиар ийм төрлийн аллага үйлдсэн хүнд оноох шийтгэлийг чангатгаж, зүй бусаар 
харьцах явдлыг багасгах үүднээс хүний нэр төрийг гутаасан тухай хууль болон 
Худүүдийн хуулиар шийтгэх журмыг өөрчилсөн байна.  
 
Хэд хэдэн орны хувьд эмэгтэйчүүд, хүүхдүүдтэй холбоотой хамгийн хэцүү асуудлуудын 
нэг нь эмэгтэйчүүд, хүүхдүүдийг хууль бусаар наймаалах ажиллагааг өөгшүүлж байгаа 
нөхцлийн эсрэг төр засгууд шийдвэртэй тэмцэж чадахгүй байгаа асуудал байна. 
 
Бирмд тосгоны эмэгтэйчүүд, охидыг машины зогсоол, загасчны суурин, хийлийн боомт 
хотууд, уурхай, цэргийн ангиудад биеийг нь үнэлэх зорилгоор худалдсан байна. Мөн Бирм 
эрэгтэй, эмэгтэйчүүд, хүүхдүүдийг өөр улс руу наймаалсан явдал гарчээ.  Засгийн газар 
эдийн засгаа удирдаж чадахгүй байгаа болон албадан хөдөлмөр эрхлүүлэх бодлого зэрэг 
нь байдлыг улам муутгаж байна. 
 
Арабын Нэгдсэн Эмират (АНЭ) улсад эмэгтэйчүүд, охидыг гэрийн зарц ба биеэ үнэлэгч 
болгож, бага насны хөвгүүдээр тэмээ унуулах зэргээр зүй бус хөдөлмөр эрхлүүлж байна. 
Тэмээ унадаг хүүхдүүдийн тухай  саяхан гарсан баримтат кинонд тэд бүр багаасаа элдэв 
хүчирхийлэлд өртөж, маш ноцтой гэмтэл бэртэл, бүр үхэлд ч хүргэж болохоор хатуу 
ширүүн нөхцөлд ажиллаж, хоол тэжээлийн дутагдалд орж, ажил олгогчдын зүгээс бие 
бялдрын болоод бэлгийн хүчирхийлэлд өртөж байгааг харуулжээ. Засгийн газар эдгээр 
байдлыг таслан зогсоохоор зарим нэг хязгаарлагдмал үр дүнтэй арга хэмжээг авчээ. 
 
Кубын төр засгаас аялал жуулчлалыг дэмжиж байгаа нь секс жуулчлал болон насанд 
хүрээгүй охидын биеийг нь үнэлүүлэх шунахай сонирхлыг төрүүлж байна. 
 
Экваторын Гвиней улсад газрын тосны салбар цэцэглэж байгаа нь тус улсыг 
эмэгтэйчүүдийн хууль бус наймааны дамжин өнгөрөх болон эцсийн цэг болгож байна. 
 



Албадан хөдөлмөр болон секс худалдааны хохирогч болсон Энэтхэг хүний тоо 
ойролцоогоор хэдэн саяд хүрэх бөгөөд дээрээс нь хэдэн мянган Балба, Бангладеш хүмүүс 
секс боолчлолын зорилгоор Энэтхэг рүү наймаалагдсан байна. Хүн наймаалах гэмт хэрэг 
Энэтхэгт маш ноцтой асуудал болж байгаа бөгөөд албаны зарим хүмүүс ийм хэрэгт 
оролцох, хаацайлах явдал гарсан. Хүн наймаалах гэмт хэргийг зогсоох талаар хууль 
хэрэгжилтийг үндэсний хэмжээнд хийж чадахгүй байсаар байтал харин зарим мужуудад 
энэ талаар ахиц гарч буй бөгөөд төв засгийн газар саяхан  хүн наймаалахын эсрэг 
үндэсний бодлого боловсруулж хэрэгжүүлэхээ амалсан байна.  
 
Танзанид эмзэг бүлгийнхнийг хүчирхийлэх, гадуурхах явдал бэрхшээлтэй асуудал хэвээр 
байлаа. 8-р сард Занзибарын хагас автономит арал дээр ижил хүйстэнтэйгээ бэлгийн 
харьцаа тогтоохыг хуулиар хориглож, маш хатуу шийтгэл оноохоор хуульчилсан байна. 
Танзаний эх газар дээр 4 сая охид, эмэгтэйчүүд үтрээ авахуулах мэс засал хийлгэж, 
хуулиар үүнийг ямар нэг хэмжээгээр хориглодог хэдий ч цагдаагийнхан уг хуулийг 
хэрэгжүүлэх талаар бараг арга хэмжээ аваагүйгээс гадна хуулийн хяналтаас зайлсхийх 
зорилгоор улам бага насны охидод ийм мэс засал хийх болжээ. 
 
Ажилчдын эрх 
 
Иракт олон улсын тусламж дэмжлэгээр жилийн эцэс гэхэд зарим ахиц гарахаар харагдаж 
байсан хэдий ч хүчирхийлэл, ажилгүйдэл, буруу хийгдсэн хөдөлмөрийн хуваарь, бүтэц 
зохион байгуулалт, хууль дүрмийн улмаас хөдөлмөрийн эрхээ эдлэх явдал хязгаарлагдмал 
хэвээр байлаа. Бруссельд төвтэй Олон улсын Чөлөөт үйлдвэрчний эвлэлийн холбооны 
мэдээлснээр ажилчид хуучин дэглэмийн үед хуулиар хориглодог байсан ажлын 
байрнуудад үйлдвэрчний эвлэлийг зохион байгуулж, Баас намынхан өмнө нь 
давамгайлдаг байсан ҮЭ-ийн бүтцийг шинэчлэн зохион байгуулж байна. Олон улсын 
хөдөлмөрийн байгууллага (ОУХБ) жилийн турш Иракийн хөдөлмөрийн хууль 
тогтоомжийг олон улсын хөдөлмөрийн стандартад нийцүүлэн өөрчлөх, Нийгмийн 
харилцаа, хөдөлмөрийн яамны чадавхийг бэхжүүлэх, онцгой байдлын үед үзүүлэх ажил 
үйлчилгээг бий болгох, сургалт, хөгжлийн хөтөлбөрүүдийг  хэрэгжүүлэхэд техник 
туслалцаа үзүүлжээ. 
 
ОУХБ-ын үндсэн дүрмийн 26-р зүйлийн дагуу томилогдсон Шалгалтын комисс ОУХБ-ын 
тулгуур бичиг баримтууд болох эвлэлдэн нэгдэх, зохион байгуулалттай эрх ашгаа 
хамгаалах тухай конвенцуудад нэгдэн орсон хирнээ Засгийн газар нь хүлээсэн үүрэг 
хариуцлагаа биелүүлэхгүй байгаа тухай гомдлыг шалгахаар 4-р сард Беларуст очжээ. 10-р 
сард гарсан тус комиссын тайланд Беларус дахь үйлдвэрчний эвлэлийн хөдөлгөөнд 
засгийн газар хөндлөнгөөс маш их оролцож байна гэж дүгнэжээ. Бие даасан үйлдвэрчний 
эвлэлүүдийг бүртгэх, эвлэлдэн нэгдэх эрх чөлөөг хязгаарласан хууль тогтоомж, 
захирамжууддаа нэмэлт өөрчлөлт хийх, чөлөөт үйлдвэрчний эвлэлийн гишүүдийг 
хавчлага гадуурхлаас хамгаалах, уг комиссын дүгнэлт, зөвлөмжийг олон түмэнд хүргэх 
зэргийг Комиссын зүгээс Засгийн газарт зөвлөсөн байна. Эдгээр зөвлөмжийн ихэнхийг 
хамгийн цаад тал нь 2005 оны 6-р сар гэхэд хэрэгжүүлэх ёстой гэж заасан байна. 
 
Ерөнхийлөгч Бушийн удирдлаган дор АНУ ардчиллын холбоотнуудынхаа хамт ардчилал, 
хүний эрхийн төлөө хүлээх үүргээ дахин баталгаажуулах алхмыг хийсэн билээ. Чөлөөт 
ард түмнээр удирдуулсан улс үндэстнүүд амар амгалан ертөнцийг бүтээх тулгын чулуу 



байх болно гэсэн зарчимд бид тулгуурлана. Бид ардчиллын өмнө хүлээх үүргээ хэрхэн 
биелүүлэх нь биднийг дэмжигчдийн шийдвэр төгс, хүлээцтэй байдлаас шалтгаална. Улс 
орнууд дахь хүний эрхийн байдлын тухай илтгэл нь гарч буй ахиц дэвшлийг илтгэн 
харуулагч, өмнө буй бэрхшээлийг давахад хөтлөгч байх болтугай.                   
 
  
 
    
 
                                                                                                                                                                             
                              


